
TIJORAT BANKLARIDA KORRUPSIYAVIY-
KOMPLAENS MUAMMOLARI: TAHLIL VA 

YECHIMLAR

Yunusov Baxtiyor Shavkatovich
Toshkent davlat iqtisodiyot universiteti mustaqil izlanuvchisi

E-mail: yunusovb@mail.ru 

Annotatsiya. Ushbu maqolada davlat ulushi mavjud tijorat banklarida korrupsiyaga qarshi ichki nazorat bo‘linmalarini 
(komplaens-nazorat) joriy etishning huquqiy asoslari hamda mavjud muammolari tahlil qilingan. Tadqiqot jarayonida 
korrupsion xavflarni baholash, ichki nazorat bo‘linmalarining samaradorligi, ushbu bo‘linmalarda kadrlar salohiyati hamda 
xodimlarning korrupsiyaga qarshi qonunchilikdan xabardorlik darajasi o‘rganilgan. Shuningdek, manfaatlar to‘qnashuvi va 
xabar berish tizimlari bilan bog‘liq masalalar ham tahlil qilinib, ularning shaffofligini ta’minlash mexanizmlari ko‘rib chiqilgan. 
Tadqiqot natijalari davlat ulushi mavjud tijorat banklarida korrupsiyaga qarshi ichki nazorat tizimini takomillashtirish 
bo‘yicha ilmiy-amaliy taklif va tavsiyalar ishlab chiqishga xizmat qiladi.

Kalit soʻzlar: korrupsiyaga qarshi ichki nazorat (komplaens-nazorat), davlat ulushi mavjud tijorat banklari, korrupsiyaviy 
samaradorlik, kadrlar salohiyati, xabardorlik darajasi, manfaatlar to‘qnashuvi, xabar berish tizimlari, shaffoflik.

Abstract. This article analyzes the legal foundations for introducing internal anti-corruption control units (compliance 
control) in commercial banks with state participation, as well as the existing challenges in this area. The study examines 
issues related to the assessment of corruption risks, the effectiveness of internal control units, the human resource 
capacity of these units, and the level of employees’ awareness of anti-corruption legislation. In addition, the research 
analyzes matters related to conflicts of interest and whistleblowing systems, as well as mechanisms for ensuring their 
transparency. The findings of the study provide scientifically grounded recommendations for improving the internal anti-
corruption control system in commercial banks with state participation.

Key words: anti-corruption internal control (compliance control), commercial banks with state participation, anti-corruption 
effectiveness, human resource capacity, awareness level, conflict of interest, whistleblowing system, transparency.

Аннотация. В данной статье анализируются правовые основы внедрения подразделений внутреннего 
антикоррупционного контроля (комплаенс-контроля) в коммерческих банках с государственным участием, а также 
существующие проблемы в этой сфере. В ходе исследования рассматриваются вопросы оценки коррупционных 
рисков, эффективности подразделений внутреннего контроля, кадрового потенциала данных подразделений 
и уровня осведомленности сотрудников о антикоррупционном законодательстве. Кроме того, анализируются 
вопросы конфликта интересов и системы информирования (whistleblowing), а также механизмы обеспечения 
их прозрачности. Результаты исследования направлены на разработку научно обоснованных рекомендаций по 
совершенствованию системы внутреннего антикоррупционного контроля в коммерческих банках с государственным 
участием.

Ключевые слова: антикоррупционный внутренний контроль (комплаенс-контроль), коммерческие банки с 
государственным участием, эффективность противодействия коррупции, кадровый потенциал, уровень 
осведомленности, конфликт интересов, система информирования, прозрачность.

K I R I S H
So‘nggi yillarda O‘zbekistonda ochiqlik, shaffoflik va korrupsiyaga qarshi kurash siyosati ustuvor 

yo‘nalishlardan biriga aylandi. Moliyaviy tizim, xususan bank sektori ushbu islohotlarning markazida turadi, 
chunki uning barqarorligi va ishonchliligi mamlakat iqtisodiyotining rivojlanishi uchun muhim ahamiyatga ega.

Shu sababli davlat ulushi mavjud tijorat banklarida korrupsiyaga qarshi ichki nazorat bo‘linmalarini 
(komplaens-nazorat) joriy etish, ya’ni korrupsiyaning oldini olish va unga qarshi kurashish tizimini samarali 
tashkil etish dolzarb masalalardan biri hisoblanadi.

Banklarning korporativ boshqaruvi doirasida banklarning saylanadigan organlari a’zolari hamda xodimlari 
tomonidan korrupsiyaning oldini olish bo‘yicha choralar ko‘rish, odob-axloq qoidalariga rioya etish, manfaatlar 
to‘qnashuvining oldini olish hamda uni bartaraf etish siyosatini ishlab chiqish va amalga oshirish majburiyatlari 
belgilangan.

Shuningdek, tegishli normativ-huquqiy hujjatlarga muvofiq 2021-yil 1-oktabrdan boshlab barcha davlat 
organlari va tashkilotlarida, shu jumladan Qoraqalpog‘iston Respublikasi Vazirlar Kengashi, viloyatlar hamda 
Toshkent shahar hokimliklarida, shuningdek ustav fondida (ustav kapitalida) davlat ulushi 50 foiz va undan ortiq 
bo‘lgan xo‘jalik jamiyatlarida korrupsiyaga qarshi ichki nazorat tuzilmalarini tashkil etish belgilangan.

Korrupsiyaga qarshi ichki nazorat tuzilmalari (komplaens-nazorat) tashkilotlarda korrupsiya holatlarini 
barvaqt aniqlash va oldini olish, ularning sabab va shart-sharoitlarini bartaraf etish, manfaatlar to‘qnashuviga 
yo‘l qo‘ymaslik hamda korrupsiyaga nisbatan murosasiz munosabatni shakllantirish uchun mas’ul hisoblanadi.

Shunga ko‘ra, hisobot davrida Markaziy bank hamda 9 ta davlat tijorat banklarida korrupsiyaga qarshi 
kurashish bo‘yicha ichki nazorat tuzilmalari faoliyati takomillashtirildi va ularning 3 tasi “Pora olish va berish 
bilan kurashish menejmenti tizimlari” (O‘z DSt ISO 37001:2019) standarti bo‘yicha sertifikatga ega bo‘ldi.

M A V Z U G A  O I D  A D A B I Y O T L A R  S H A R H I .
Tijorat banklarida korrupsiyaviy xavflarni kamaytirish va komplaens tizimini rivojlantirish masalalari xalqaro 

ilmiy adabiyotlarda keng o‘rganilgan. Xususan, bir qator xorijiy olimlar bank tizimida korrupsiyaning oldini 
olish, ichki nazorat mexanizmlarini kuchaytirish hamda institutsional boshqaruvni takomillashtirish zarurligini 
ta’kidlaydilar.

Masalan, Pablo de Andrés, Salvatore Polizzi va Enzo Scannella bank sektorida korrupsiya masalalarini 
tadqiq qilib, bank tizimida shaffoflik va korporativ boshqaruv darajasi qanchalik yuqori bo‘lsa, korrupsiyaviy 
xavflar shunchalik kamayishini ta’kidlaydilar. Ularning fikricha, banklarda ochiq axborot siyosati, risklarni 
boshqarish tizimi hamda kuchli nazorat mexanizmlari korrupsiyani aniqlash va uning oldini olishda muhim 
rol o‘ynaydi. Shuningdek, ular banklarda korrupsiya bilan bog‘liq ma’lumotlarni oshkor qilish (disclosure) 
institutsional ishonchni mustahkamlashini qayd etadilar [1].

Yana bir tadqiqotda Asteriou, Pilbeam va Tomuleasa bank faoliyatiga korrupsiyaning ta’sirini iqtisodiy 
jihatdan tahlil qilib, korrupsiya banklarning moliyaviy barqarorligiga hamda rentabelligiga salbiy ta’sir 
ko‘rsatishini aniqlagan. Ularning fikriga ko‘ra, korrupsiya kredit siyosatining buzilishiga, resurslarning samarasiz 
taqsimlanishiga hamda bank risklarining oshishiga olib keladi. Shu sababli bank tizimida kuchli tartibga solish, 
shaffof nazorat mexanizmlari va samarali komplaens tizimini joriy etish zarur hisoblanadi [2].

Xalqaro tadqiqotlarda bank sektorida korrupsiyaga qarshi kurashishning muhim yo‘nalishlaridan biri sifatida 
texnologik yechimlar ham ko‘rib chiqiladi. Mariam El Harras va Abdelouhab Salahddine moliyaviy jinoyatlarga 
qarshi kurashda RegTech (regulatory technology) tizimlari muhim ahamiyatga ega ekanligini ta’kidlaydi. 
Ularning tadqiqotlariga ko‘ra, sun’iy intellekt, katta ma’lumotlar (Big Data) hamda avtomatlashtirilgan monitoring 
tizimlari bank operatsiyalaridagi shubhali harakatlarni tezda aniqlash imkonini beradi. Bu esa korrupsiyaviy 
operatsiyalarni erta bosqichda aniqlash va moliyaviy jinoyatlarning oldini olishga xizmat qiladi [3].

Komplaens va etik boshqaruv tizimlarini tadqiq qilgan olimalardan biri Vera Cherepanova bo‘lib, u korporativ 
komplaens tizimlari tashkilotlarda korrupsiyaga qarshi kurashning muhim institutsional mexanizmi ekanligini 
ta’kidlaydi. Uning fikricha, samarali komplaens dasturlari nafaqat qonunlarga rioya etilishini ta’minlaydi, balki 
tashkilotda etik madaniyatni shakllantirishga ham xizmat qiladi. Bu esa banklarda manfaatlar to‘qnashuvi, 
noqonuniy moliyaviy operatsiyalar va korrupsiyaviy holatlarning oldini olishda muhim ahamiyat kasb etadi [4].

Shuningdek, xalqaro tadqiqotlarda bank tizimidagi korrupsiya muammolari keng ko‘lamda o‘rganilgan. 
Masalan, bank korrupsiyasiga bag‘ishlangan bibliometrik tahlilda 50 yillik davr mobaynida chop etilgan 800 dan 
ortiq ilmiy ishlar tahlil qilinib, bank tizimida korrupsiyaning asosiy omillari sifatida siyosiy aloqalar, nazoratning 
sustligi hamda risklarni boshqarish tizimining yetarli darajada rivojlanmaganligi ko‘rsatib o‘tilgan. Tadqiqotchilar 
banklarda korrupsiyaga qarshi kompleks institutsional tizimni shakllantirish zarurligini alohida ta’kidlaydilar [5].

T A D Q I Q O T  M E T O D O L O G I YA S I
Mazkur tadqiqotda tijorat banklarida korrupsiyaviy-komplaens muammolarini o‘rganish hamda ularni 

bartaraf etish yo‘llarini aniqlash maqsadida kompleks ilmiy yondashuv qo‘llanildi. Tadqiqot jarayonida nazariy 
va empirik tahlil usullaridan foydalanildi.

Avvalo, ilmiy tadqiqotning nazariy asosini shakllantirish maqsadida korrupsiyaga qarshi kurash, bank 
tizimida komplaens nazorati hamda korporativ boshqaruvga oid xorijiy va mahalliy ilmiy adabiyotlar o‘rganildi. Bu 
jarayonda ilmiy adabiyotlarni qiyosiy tahlil qilish, umumlashtirish hamda tizimli yondashuv metodlari qo‘llanildi.

Mazkur usullar orqali bank tizimida korrupsiyaga qarshi nazorat mexanizmlarining nazariy asoslari hamda 
amaliy tajribasi tahlil qilindi.

T A H L I L  V A  N A T I J L A R
Bank xizmatlaridan foydalanishda korrupsiya holatlarining oldini olish maqsadida sohada raqamlashtirish 

jarayonlari izchil amalga oshirilmoqda. Bugungi kunda tijorat banklari tomonidan jismoniy shaxslarga 12 turdagi, 
yuridik shaxslarga esa 14 turdagi moliyaviy xizmatlar ko‘rsatilmoqda.

Hisob palatasi tomonidan 6 ta tijorat bankida o‘tkazilgan audit tadbirlari natijalariga ko‘ra, Tiklanish va 
taraqqiyot jamg‘armasidan xizmatlar sohasini rivojlantirish uchun ajratilgan 858,3 mlrd so‘mlik kreditlarning 140 
mlrd so‘mi kreditlar bo‘yicha tizimli monitoring o‘rnatilmaganligi sababli muammoli kreditga aylangan.

Bundan tashqari, kredit hisobiga sotib olingan 176 mlrd so‘mlik asosiy vositalar qarzdorlarning balansiga 
kiritilmagan.

Oilaviy tadbirkorlik dasturlari doirasida ajratilgan kreditlar bo‘yicha 1,7 trln so‘mlik muammoli kreditlar 
hamda bank xarajatlari hisobiga balansdan chiqarilgan 2,9 trln so‘mlik samarasiz kredit qarzdorliklari mavjudligi 
aniqlangan.

O‘zbekiston banklarida komplaens nazoratni rivojlantirish yo‘lida bir qator muammolar mavjud:
Xavflarni baholashning yetarli emasligi. Ko‘plab banklarda korrupsiyaviy xavflarni muntazam va chuqur 

baholash mexanizmlari yetarli darajada shakllanmagan. Bu esa bank faoliyatidagi zaif nuqtalarni aniqlash 
imkoniyatini cheklaydi.

Ichki nazorat tizimlarining samaradorligi. Ichki audit va komplaens bo‘limlari o‘rtasidagi hamkorlik yetarli 
darajada yo‘lga qo‘yilmagan. Bu esa korrupsiyaviy holatlarni o‘z vaqtida aniqlashga to‘sqinlik qiladi.

Kadrlar salohiyati va xabardorlik darajasi. Komplaens sohasida malakali mutaxassislarning yetishmasligi 
hamda xodimlar orasida korrupsiyaga qarshi qonunchilik bo‘yicha xabardorlik darajasining pastligi muhim 
muammolardan biri hisoblanadi.

Manfaatlar to‘qnashuvi (Conflict of Interest). Bank faoliyatida manfaatlar to‘qnashuvi ehtimoli mavjud. 
Masalan, bank xodimining o‘z qarindoshlari yoki yaqinlari bilan bog‘liq operatsiyalarni amalga oshirishi 
korrupsiyaviy xavf tug‘dirishi mumkin.

Xabar berish tizimlarining shaffofligi. Bank ichida korrupsiya holatlari haqida xabar berish (whistleblowing) 
tizimlariga ishonchning pastligi sababli ayrim holatlar yashirin qolib ketishi mumkin.

Jahon amaliyotida tijorat banklarida korrupsiyaga qarshi komplaens tizimini rivojlantirishga alohida e’tibor 
qaratilmoqda. Rivojlangan davlatlar tajribasi shuni ko‘rsatadiki, bank tizimida shaffoflikni ta’minlash, korrupsiyaviy 
xavflarni kamaytirish hamda moliyaviy barqarorlikni oshirishda samarali komplaens mexanizmlarini joriy etish 
muhim ahamiyatga ega.

Xususan, xorijiy mamlakatlar tajribasiga murojaat qiladigan bo‘lsak, AQSh bank tizimida korrupsiyaga 
qarshi kurashish mexanizmlari kuchli normativ-huquqiy baza va qat’iy nazorat tizimi orqali amalga oshiriladi. 
Jumladan, Foreign Corrupt Practices Act (FCPA) hamda Bank Secrecy Act (BSA) qonunlari banklar faoliyatida 
korrupsiyaviy va noqonuniy moliyaviy operatsiyalarning oldini olishga qaratilgan. AQSh banklarida komplaens 
bo‘limlari mustaqil faoliyat yuritadi va ular risklarni baholash, shubhali operatsiyalarni aniqlash hamda moliyaviy 
monitoringni amalga oshiradi. Bundan tashqari, banklarda whistleblowing tizimi keng rivojlangan bo‘lib, xodimlar 
korrupsiyaviy holatlar haqida anonim tarzda xabar berish imkoniyatiga ega.

Buyuk Britaniyada bank tizimida korrupsiyaga qarshi mexanizmlar asosan UK Bribery Act 2010 hamda 
moliyaviy nazorat organi bo‘lgan Financial Conduct Authority (FCA) faoliyati orqali amalga oshiriladi. Mazkur 
qonun korrupsiyaning barcha shakllariga qarshi qat’iy choralarni belgilaydi va banklardan samarali komplaens 
tizimini joriy etishni talab qiladi. Buyuk Britaniya banklarida korrupsiyaviy xavflarni baholash muntazam ravishda 
amalga oshiriladi hamda xodimlar uchun etik qoidalar va korrupsiyaga qarshi treninglar majburiy hisoblanadi. 
Shu bilan birga, banklarda manfaatlar to‘qnashuvini boshqarish tizimi ham keng joriy etilgan.

Germaniyada bank tizimida korrupsiyaga qarshi komplaens nazoratini amalga oshirishda Federal Financial 
Supervisory Authority (BaFin) muhim rol o‘ynaydi. Ushbu nazorat organi banklar faoliyatini doimiy monitoring qilib 
boradi hamda moliyaviy operatsiyalarda shaffoflikni ta’minlashni talab qiladi. Germaniya banklarida komplaens 
tizimi korporativ boshqaruvning ajralmas qismi sifatida qaraladi. Banklarda ichki audit, risklarni boshqarish 
tizimi hamda komplaens bo‘limlari o‘zaro hamkorlikda faoliyat yuritadi. Bundan tashqari, korrupsiyaga qarshi 
kurashishda raqamli monitoring tizimlari va avtomatlashtirilgan nazorat mexanizmlaridan keng foydalaniladi.

Singapur bank tizimi korrupsiyaga qarshi kurashish bo‘yicha eng samarali tizimlardan biri hisoblanadi. 
Mamlakatda Corrupt Practices Investigation Bureau (CPIB) hamda Monetary Authority of Singapore 
(MAS) tomonidan bank sektorida korrupsiyaga qarshi qat’iy nazorat amalga oshiriladi. Singapur banklarida 
korrupsiyaviy xavflarni boshqarish uchun riskga asoslangan nazorat tizimi joriy etilgan. Banklar o‘z faoliyatida 
zamonaviy texnologiyalar, xususan sun’iy intellekt va katta ma’lumotlar tahlilidan foydalanib, shubhali moliyaviy 
operatsiyalarni aniqlaydi. Bundan tashqari, bank xodimlari uchun yuqori darajadagi etik standartlar va qat’iy 
javobgarlik tizimi mavjud.

1-jadval. Tijorat banklarida korrupsiyaga qarshi komplae ns tizimi bo‘yicha xorijiy davlatlar tajribasi [6]

Davlat Asosiy qonun va nazorat 
organlari Korrupsiyaga qarshi komplae ns mexanizmlari

AQSh

Foreign Corrupt Practices Act 
(FCPA), Bank Secrecy Act (BSA), 
AQSh Adliya vazirligi va moliyaviy 
nazorat organlari

Banklarda mustaqil komplae ns bo‘limlari tashkil etilgan. 
Risklarni baholash, shubhali operatsiyalarni monitoring qilish 
va moliyaviy tranzaksiyalar ustidan qat’iy nazorat amalga 
oshiriladi. “Whistleblowing” tizimi orqali xodimlar korrupsiyaviy 
holatlar haqida anonim xabar berish imkoniyatiga ega.

Buyuk Britaniya UK Bribery Act 2010, Financial 
Conduct Authority (FCA)

Banklarda korrupsiyaviy xavflarni muntazam baholash tizimi 
joriy etilgan. Xodimlar uchun korrupsiyaga qarshi etik qoidalar 
va majburiy treninglar mavjud. Manfaatlar to‘qnashuvini 
boshqarish mexanizmlari va shaffof ichki nazorat tizimi samarali 
faoliyat yuritadi.

Germaniya
Federal Financial Supervisory 
Authority (BaFin), Germaniya 
bank nazorati tizimi

Banklarda komplae ns tizimi korporativ boshqaruvning 
muhim qismi hisoblanadi. Ichki audit, risklarni boshqarish va 
komplae ns bo‘limlari o‘zaro hamkorlikda ishlaydi. Moliyaviy 
operatsiyalar ustidan raqamli monitoring va avtomatlashtirilgan 
nazorat tizimlari joriy etilgan.

Singapur
Corrupt Practices Investigation 
Bureau (CPIB), Monetary Authority 
of Singapore (MAS)

Riskga asoslangan nazorat tizimi joriy etilgan. Bank 
operatsiyalarida sun’iy intellekt va katta ma’lumotlar tahlili orqali 
shubhali operatsiyalar aniqlanadi. Xodimlar uchun qat’iy etik 
standartlar va korrupsiyaga qarshi javobgarlik tizimi mavjud.

Xorijiy davlatlar tajribasi shuni ko‘rsatadiki, bank tizimida korrupsiyaga qarshi komplaens tizimining 
samaradorligi kuchli normativ-huquqiy baza, mustaqil nazorat organlari, shaffof boshqaruv tizimi hamda 
zamonaviy texnologiyalarni joriy etish bilan bevosita bog‘liq.

Mazkur tajribalarni o‘rganish va ularni milliy bank tizimi amaliyotiga moslashtirish O‘zbekiston banklarida 
korrupsiyaviy xavflarni kamaytirish hamda komplaens nazorat tizimini takomillashtirishga xizmat qiladi.

X U L O S A  V A  T A K L I F L A R
O‘zbekiston bank tizimida komplaens nazoratni mustahkamlash nafaqat qonunchilik talablarini bajarish, 

balki banklarning uzoq muddatli barqarorligini ta’minlash, xalqaro investitsion jozibadorligini oshirish hamda 
jamoatchilik ishonchini mustahkamlash uchun ham muhim ahamiyat kasb etadi.

Mazkur jarayon doimiy ravishda takomillashtirib borilishi lozim bo‘lgan murakkab va mas’uliyatli jarayon 
hisoblanadi. Korrupsiyaga qarshi samarali kurashish orqali O‘zbekiston banklari o‘z faoliyatining shaffofligini 
oshirishi hamda mamlakat iqtisodiy rivojlanishiga yanada katta hissa qo‘shishi mumkin.

Yuqorida qayd etilgan muammolarni bartaraf etish maqsadida quyidagi choralarni amalga oshirish 
maqsadga muvofiq:

Korrupsiyaviy xavflarni tizimli baholash. Har bir bank muntazam ravishda korrupsiyaviy xavflarni aniqlash 
va baholash tizimini joriy etishi zarur.

Korrupsiyaga qarshi siyosatni ishlab chiqish. Har bir bank korrupsiyaga qarshi aniq va tushunarli ichki 
siyosat hamda tegishli tartib-taomillarni ishlab chiqishi lozim.

Ichki nazorat va auditni kuchaytirish. Ichki audit xizmatining mustaqilligini ta’minlash hamda uning 
tavsiyalarini amalga oshirish mexanizmlarini kuchaytirish zarur.

Kadrlar salohiyatini oshirish. Bank xodimlari uchun korrupsiyaga qarshi qonunchilik hamda etik me’yorlar 
bo‘yicha muntazam treninglar va malaka oshirish dasturlarini tashkil etish muhimdir.

Manfaatlar to‘qnashuvini boshqarish. Manfaatlar to‘qnashuvi holatlarini aniqlash, ularni oldini olish hamda 
boshqarish bo‘yicha samarali mexanizmlarni joriy etish lozim.

Xabar berish tizimlarini takomillashtirish. Ishonch telefonlari, anonim murojaat kanallari va “whistleblowing” 
tizimlarini rivojlantirish zarur.

Zamonaviy texnologiyalardan foydalanish. Korrupsiyaviy xavflarni aniqlash jarayonida ma’lumotlar tahlili 
(data analytics) hamda sun’iy intellekt texnologiyalaridan foydalanish muhim ahamiyatga ega.

Davlat organlari bilan hamkorlikni kuchaytirish. Bosh prokuratura, Korrupsiyaga qarshi kurashish agentligi 
hamda Markaziy bank bilan o‘zaro hamkorlikni mustahkamlash zarur.

